
 
Begroting 2016 

10 maniere hoe die begroting jou sak raak  

Deur Hanlie Stadler24 Februarie 2016 16:57 

email 

Jy het eintlik redelik lig daarvan afgekom, so sê maar vanaand dankie vir Pravin Gordhan – dalk deur vir oulaas ’n 

drankie te drink... Só raak die begroting jou sak (kyk die video, dit het lekker musiek by!). 

1. Inkomstebelasting 

Van die verwagte welvaartbelasting op superrykes het toe niks gekom nie. Almal – van die mense wat die minste verdien tot dié 

wat die meeste verdien – gaan minder inkomstebelasting betaal. Maar mense met ’n lae inkomste gaan die grootste voordeel trek. 

Die tesourie bereken byvoorbeeld dat iemand wat R85 000 per jaar verdien, 11,9% minder inkomstebelasting sal betaal, terwyl 

iemand wat R1 miljoen per jaar verdien, 0,6% minder inkomstebelasting sal betaal. 

Mense wat minder as R75 000 per jaar verdien, sal nie meer belasting hoef te betaal nie (dit was R73 650). 

Die belastingkortings word ook effens verhoog, tot R13 500 (dit was R13 257). 

2. Brandstofheffings 

Jy gaan vanaf 1 April altesame 30c per liter méér vir brandstof betaal omdat die brandstofprysheffing styg. Die 
Padongelukfondsheffing bly onveranderd nadat dit in 2015 met 50c per liter gestyg het. 

In 2015 was die total styging 80,5c per liter ná ’n 50c-styging in die Padongelukfondsheffing. 

 

 
 

3. “Sondebelastings” 

Jy gaan hoes as jy rook of graag ’n drankie wegslaan. 

’n Pakkie van 20 sigarette sal jou 82c meer kos (In 2015 was die verhoging ook 82c.) 

’n Blikkie bier van 340 ml sal jou 11c meer kos (7c in 2015) 

’n Bottel wyn van 750 ml sal jou 18c meer kos (19c in 2015) 

’n Bottel hardehout (soos whisky, brandewyn of wodka) sal 77c meer kos. 

’n Bottel vonkelwyn sal 59c meer kos (48c in 2015). 

4. Staatstoelaes 

Ouderdomspensioen, ongeskiktheidstoelaes en afhanklikheidsorgtoelaes (vir gestremde kinders) styg in April met R80 en in 

Oktober met nog R10 tot R1 505. 

Pleegsorgtoelaes styg met R30 tot R890. 

Kindertoelaes styg met R20 tot R350. 

5. Mediese kortings 

Die belastingkrediet vir mense met mediese fondse verhoog van R270 tot R286 van Maart af vir die eerste twee begunstigdes op 

’n skema en van R181 tot R192 vir bykomende begunstigdes. 

6. BTW 

Belasting op toegevoegde waarde (BTW) bly onveranderd op 14%. Dit is laas in 1993 verhoog. 

7. Kapitaalwinsbelasting 

Die persentasie kapitaalwins waarop jy belas word, styg van 33,3% tot 40%. Dit beteken jou effektiewe belastingkoers op 

kapitaalwins styg van 13,7% tot 16,4% vir individue. Maatskappye en trusts sal voortaan op 80% van hul kapitaalwins belas 
word, pleks van 66,6%.  

8. Oordragkoste 

Die oordragkoste op eiendom van meer as R10 miljoen wat verkoop word, styg van 11% van die verkoopwaarde tot 13%. 

9. Plastieksakke 

As jy plastieksakke gebruik om jou honde se landmyne op te tel, moet jy dalk ’n ander plan maak. Die heffing op sakke styg met 
2c tot 8c per sak. 

10. Suikerbelasting 

Vanaf 1 Maart 2017 gaan jy opdok as jy ’n soettand het vir Coca-Cola of ander suikerdrankies. 

 


